
PROGRAMA No. 0457 

ROMANOS 

Cap. 1:18 - 23 

              Maitei angirữ che rendúva. Ñañepyrữ ñande estudio  Romanos rehegua. Ko árape  

ñamyesakȃvéta ko capítulo 1.  Ko versículo 18pe, ñamyesakȃta pe Ñandejára pochy opavave 

heko aña rehe. Ñamoñe’ẽ pe versículo 18: 

Romanos 1: 18  “Ñandejára ohechauka ipochyha oinupãvo yvága guive opa yvypóra 

iñaña ha heko joja'ỹvape, heko añáme oguerekóva iñapytĩháme pe añetegua.” 

Ko’ápe oñe’ẽ pe Ñandejára pochy rehe oî rupi teko aña.  Ko’ápe ohechauka pe yvypóra 

angaipa, oñepyrữ ko versículo 18 guive pe capítulo 3pe, versículo 20 peve.  Pe oikóva ha’e 

yvypóra iñangaipa.  Péicha nde’íri umi ecuménico, ha’e kuéra omoambue mante voi pe  

Ñandejára he’íva. Apóstol Pablo he’i yvypóra iñangaipaha.  Pablo oñe’ẽ pe Ñandejára reko joja 

rehe ha oñe’ẽ avei pe Ñandejára pochy rehe pe yvypóra iñangaipa rupi. 

Pe versículo he’i ñepyrurȃ: “Ñandejára ohechauka ipochyha.”  Ñandejára he’í ipochyha umi 

iñangaipáva ndive.  Nde reikuaase ramo pe salvación rehegua, reikuaa vaerȃ pe angaipa ivaiha.  

Dr. Stifler he’i: “Pe angaipa rupi ou pe salvación.”  Pe Ñandejára pochy ohechauka hemiandu, pe 

angaipa rehe.  Oñe’ẽ pe pochy marangatu rehe.  Pe pochy ojoavy pe teko jojágui. 

Ko’ápe Ñandejára ombohovái umi he’ívape Antiguo Testamentope oñe’ẽha pe Ñandejára 

pochy rehénte, ha pe Nuevo Testamentope katu oñeñe’ẽ pe Ñandejára mborayhu rehe. Pe 

Antiguo ha Nuevo Testamentope oñeñe’ẽ pe Ñandejára pochy rehe.  Ko’aḡa rupi ojekuaa 

Ñandejára pochy yvypóra kuéra iñañaiterei rupi.  Ha’e naiñambuéi.  Ñandejára, angirữ che 

rendúva, ñande poriahu vereko, ndaha’éi omomba’e rupi pe angaipa, Cristo omano rupínte.  Pe 

evangelio nomoambuéi pe Ñandejára ojepy’a mongetáva pe angaipa rehe.  Pe evangelio rupi 

omomba’e pe iñangaipávape.  Pe iñangaipáva oguereko vaerȃ pe Ñandejára reko joja térȃ pe 

ipochy.  Mokȏivéva oñemyesakȃ ñandéve yvága guive. 

¿Rehechasépa mba’éichapa ivai pe angaipa?  Angirữ che rendúva, emaña nde jere rehe 

mba’éichapa oî heta mba’asy, techapyrȃ pe sida.  Mavavéva ndaikatúi osẽ porȃ pe angaipa ndive.  

Pe Ñandejára jovake ou yvágagui yvypóra angaipáre. Pe Ñandejárape ndohayhúivape ha’e 

ombojovakéta.  Pe Ñandejárape ndojehayhúi ohechauka, pe noñemomba’éi pe hekove–– ha péva 

ombopochy Ñandejárape. Péva ha’e angaipa. 

Pe teko joja ha’e yvypórape ḡuarȃ ha pe Ñandejárape ndojehayhúi he’ise oñemboyke pe 

imborayhu.  Mba’épa he’ise, ¿Pe teko joja’ȳ ou vaíva yvypórape?  He’ise yvypóra nomomba’éi 

hekovépe Ñandejárape.  Ha’e pe ñane remiandu ojapoukáva.  He’ise pe yvypóra nda heko jojái 

hapicha ndive.  Ha Ñandejára, angirữ che rendúva, péva ndoguerohorýi, ha péva ombojovakéta.  

Apóstol Pablo 2 Tesalonicenses, capítulo 2, versículo 6 guive 12 peve he’i: “6Ha ko'ágã 

peikuaáma mba'épa ojoko upe tekove añáme ani haguã ojechauka hi'ára oguahẽ mboyve. 7Pe 

mba'e vai ñemi omba'apóma hína, oha'arõnte ojeívo pe ojokóva chupe. 8Upépe ojechaukáta pe 

tekove aña, Ñandejára Jesús ohundítava peteĩ jepejúpe, ha imimbipápe ohejátava chupe 

ikatu'ỹre ojapo mba'eve. 9Upe tekove aña, Sataná remimbou, oúta tuicha pokatu reheve, 

techaukarã ha mba'e hechapyrãva japu reheve, 10ha oiporúta opaichagua mba'e vai ombotavy 

haguã umi oñehundi vaerãme, ndoguerohorýi ha ndohayhuséi haguére pe añetegua ikatúva 

ohupyty ñepysyrõ. 11Upévare Ñandejára oheja ombotavy chupe kuéra pe mba'e japu, ha 

oguerovia pe añetegua'ỹ, 12ikatu haguã oñehundi opa umi ndogueroviaséiva pe añetegua, ha 

oguerohorýva uvei teko aña.” Heta oî ndohejáiva pe angaipa ha Ñandejára ohechaukáta chupe 

kuéra ipochy. Ñamoñe’ẽ umi versículo 19 ha 20, ko capítulo 1gui, Romanospe: 

Romanos 1:19-20  “Ñandejáragui ikatúva jaikuaa, ha'e kuéra oikuaa porã, ha'e voi 

ohechaukágui chupe kuéra. 20Pe Ñandejára rehegua ojehecha'ỹva ikatu ojekuaa, jajepy'a 

mongetárõ umi ha'e ojapo vaekuére. Ha upéicha rupi, ko yvy oiko ñepyrũ guive ojehecha porã 

ha'eha Ñandejára, ha pe ipokatu araka'eve ndopa mo'ãiha. Upévare umi iñañáva 

ndoguerekói mba'eve he'i vaerã.” 

Ko arapy jaikohápe he’i ñandéve mokȏi mba’e Ñandejára rehe: Hekove ha ipokatu.  Ko 

arapy oî guive yvypóra ohecha pe Ñandejára pokatu.  ¿Mba’éichapa ikatu jahecha umi 

ndaikatúiva jahecha?  Pablo he’i peteî ñe’ẽ mbojoja pe yvypóra he’íva rehe “pe tesape kangymi 

ohechaukáva ko arapy,” ha’eha peteî japu. Ko arapy ohechauka porȃ pe Ñandejára 

ndajahecháivape.  Pe hembiapo rupi Ñandejára ojechauka; ha’e pe ohechauka ñepyrữva ñandéve 

Ñandejárape.  Salmo 8, versículo 3pe he’i “Amaña ramo yvágare upe ne rembiapokuére, jasy ha 

mbyja kuérare hendápe remoĩ vaekue.”   Upe rire Salmo 19, versículos 1 al 3pe he’i: “Yvága 

ohechauka Ñandejára mimbikue, ha arapýre ojekuaa hembiapokue.3Ára omombe'u ojupe kóvaha 

pyhare avei omoherakuã. Nañahendúi oñe'ẽva, jepe ko ñe'ẽ isarambi yvy apére.”   Hechos 

capítulo 14, versículo 17pe apóstol Pablo he’i: “araka'eve ndohejái vaekue ohechauka'ỹre, 

mávapa ha'e umi mba'e porã ojapóva rupi. Ha'e niko upe omboúva peẽme ama, kóga mono'õ 

iporãva, ha upe ome'ẽva peẽme heta pe'u haguã ha pevy'a haguã. Noñe’ẽi ramo jepe ijehe ome’ẽ 

ñandéve ama porȃ ou porȃva umi mymba ha kóga kuérape, ome’ẽ ñandéve kóga ha mymba ñane 

mongarúva ha ñane myanyhẽ vy’águi.”  Peteî jevy  Hechos capítulo 17, versículo 29pe Pablo 

he’i: “Aipórõ, Ñandejára ñemoñare ñande rekópe, nañaimo'ãi vaerã Ñandejára ojoguaha umi 

ta'ãnga óro, pláta térã itágui guápe.”   

Ko arapy ohechauka Ñandejárape.  Angirữ che rendúva, Ñandejára ojehechauka heta háicha. 

Yvypóra ohecha kuaa vaerȃ Kuri péva ani haḡua omomba’e tupȃ gua’úpe.  Hendrik van Loon 

he’i oho ramo guare ohecha pe Gran Cañón, Estados Unidospe he’i: “Aju Kuri ko’ápe, 

ajerovia’ȳre Ñandejára rehe. Ha ahávo ko’águi ajeroviáma Ñandejára rehe.” 

Sinclair Lewis, katu oñembohory Ñandejára rehe pe Gran Cañón renondépe onohẽ ireloj ha 

he’i oî ramo Ñandejára ta che juka chupe 5 minutope.  Ohasávo pe 5 minuto oñembohory he’ívo 

ndaipóriha Ñandejára.  Sinclair omaña vai, omaña rangue pe ambue reloj rehe. Ñane mandu’áke 

mil ary ha’e peteî árante Ñandejára renondépe ha peteî ára ha’e mil año ramo. Ha pe Ñandejára 

relojpe  Sinclair omano pe 5 minutospe. Salmo 14, versículo 1pe he’i: “Yvýrova he'i ipy'a pýpe 

ndaiporiha Ñandejára. Maymávante heko ky'a, hembiapokue ñane mbojeguaru, ndaipóri 

hembiapo porãva.” Ha pe ndogueroviáiva Ñandejárape,  Ñandejára oguereko chupe ivýrova 

ramo. 

Opakuévo pe versículo 20pe he’i: “Upévare umi iñañáva ndoguerekói mba'eve he'i vaerã.”  

Ñandejára voi ojapo péicha ani haḡua he’i ndoikuaáiha chupe. Ko’ápe ohechauka mba’éichapa 

yvypóra nomomba’éi Ñandejárape. 

Jaikuaávo Ñandejára ojechaukaha yvypórape, yvypóra kuéra oñesữ vaerȃ Kuri henondépe.  

Ñandejára  ou hague ko yvy ári, oiko yvypóra ramo, ohasa yvypóra kuéra ohasáva ha omano 

kurusu rehe ñande rayhu rupi.  Angirữ che rendúva, nde rejuhúta Ñandejára mborayhu pe Cristo 

kurusúpe.   

Ñandejára ndaha’éi ojapónteva ko arapy, Ohechauka avei imborayhu Jesucristo rupive. Ha’e 

omano kurusu rehe oguerahávo yvypóra kuéra angaipa.  ¡Tuicha mba’ete péva angirữ che 

rendúva!  Ñamoñe’ẽ umi versículo 21, 22 ha 23 ko capítulo 1gui, Romanospe: 

Romanos 1:21-23  “21Oikuaárõ jepe Ñandejárape, nomomba'e guasúi vaekue chupe ha 

ndohechakuaái vaekue chupe. Upéva rangue katu, ojepy'a mongeta výro reíre, ha iñapytu'ũ 

tavy kuéra opyta pytũmbýpe. 22He'i hikuái iñaranduha, ha añetehápe itavy. 23Omyengoviágui 

Ñandejára reko mimbipa opave'ỹva, yvypóra omano vaerãva ra'ãngáre, guyra ra'ãngáre, 

tymba ipy irundýva ha mbói ra'ãngáre jepeve.” 

Pe yvypóra rembiasakue ndohechaukái ojeroviaha Ñandejára rehe, ohechauka uvei heko 

vaiha.  Nde rehesa’ȳjo ramo Ñandejára Ñe’ẽ rehecha kuaáta pe yvypóra rekove oguejyve voi 7 

háicha yvy gotyo pe huerto de Edén guive.  Ko versículope ohechauka pe evolución ndaha’éiha 

añetegua.  Yvypóra raka’eve ndohói tenonde gotyo. 

Pe yvypóra ndohói tenonderȃ hetépe, hekópe, iñarandúpe ni ijespíritupe. Pe jaikuaáva ha’e 

yvypóra oñemombyry Ñandejáragui.   

 Dr. Vincent he’i péicha: “Aguerovia oime raẽva yvypóra oikóva táva térȃ ka’aguy rehe, 

oikuaa pe ojapóva ha ohecha kuaa mba’éichapa oho kuaa tenonde; ojapo pe mavavéva 

ndojapóiva; oikuaáva ojapo vaerȃ ha ndojapóiva.” 

Ni peteîva yvypóra nomomba’éi Ñandejárape oikuaa ramo jepe ha’eha pe Ñandejára 

añetegua. Ha oikuaávo Ñandejárape oñemomombyry chugui. “nomomba’éi chupe Ñandejára 

ramo.”  Péicha yvypóra oiko hi’año rei omboyke Ñandejárape.  Nda reíri ko’aḡa rupi yvypóra 

kuéra he’i Ñandejára omanóma hague. Ymave nde’íri vaekue péicha; oñemomombyrýnte 

Ñandejáragui ha ojapo yvypóragui Ñandejára.  Jahecháta ko’aḡa umi 7 mba’e omoypytữva 

yvypóra rekove: 

Peteîha, “Oikuaárõ jepe Ñandejárape” – ko’ápe iporȃ ñamoñe’ẽ jevy “Oikuaárõ jepe 

Ñandejárape”  Péva nde’iséi ojeroviaha hese, he’ise oikuaa oîha peteî Ñandejára ipu’akápava 

ojapóva ko arapy ha opa mba’e oîva ipype.  Opavave hendápe Bibliape jajuhu yvypóra kuéra 

oikuaa oîha peteî Ñandejára ipu’akapáva ha oñemomombyry chugui.  Pe yvypóra  Edénpe 

oñepyrữ ndojapói  Ñandejára Ñe’ẽ ha oñemomombyry chugui.  

Pe mokȏiha mba’e ha’e, “nomomba'e guasúi vaekue chupe.”  Oikuaa ramo jepe hikuái 

Ñandejárape nomomba’éi chupe hekove kuérape.  Omboykete voi hikuái Ñandejárape.  

Pe mbohapyha mba’e ha’e, “ha ndohechakuaái vaekue chupe.”  Pe nañame’ẽvéi vove ñande 

aguije Ñandejárape ohechauka pe yvypóra omboykemaha Ñandejárape. Pe name’ẽ ñande aguije 

Ñandejárape ohechauka ñande jerovia hese.  Apóstol Pablo 1 tesalonicenses, capítulo 5, 

versículo 18pe he’i: “Peme'ẽ pende aguije Ñandejárape opa mba'ére, upéva pe ha'e oipotáva 

pende hegui, peẽ Jesucristo reroviaha.”  

Pe nañame’ẽi ñande aguije Ñandejárape ha’e pe angaipa ivaivéva.  Jesús, angirữ che 

rendúva, omonguera 10 leprosope, ha peteînte ou ome’ẽ chupe ijaguije. 

Pe irundyha mba’e ha’e: “Upéva rangue katu, ojepy'a mongeta výro reíre.”  Pe yvypóra 

nomomba’evéi vove Ñandejárape, upéicha ramo pe výro rei omyenyhẽ hekove.  Yvypóra 

omboyke vove Ñandejárape hekovépe opa mba’e vaíma ojepy’a mongeta. 

Pe poha mba’e ha’e,“ha iñapytu'ũ tavy kuéra opyta pytũmbýpe, (iñapytu'ũ tavy) he’ise 

ndojepy’a mongetái hekoitépe ikorasȏme, hemiandu iñipytữ,” he’iséva ojaho’i pe ypytữ 

ijespíritupe.  Ko’ápe jahecha yvypóra opu’ȃ  Ñandejára rehe ijepy’a mongetápe voi.  Péva rupi 

yvypóra nombojoavýi oî porȃva oî vaívagui.  Péva rupi heta iñarandúva ojepy’a mongeta umi 

mba’e vai rehe nomomba’éiva Ñandejárape.   

Pe poteîha mba’e ha’e, “He'i hikuái iñaranduha, ha añetehápe itavy.  – pe he’íva hikuái 

ndahaha’éi añetegua.”  Pe yvypóra arandu ndaha’éi mba’eve Ñandejára renondépe.  He’i háicha 

apóstol Pablo 1 Corintios, capítulo 1, versículo 21pe: “Yvypóra niko ndoiporúi pe iñarandukue 

oikuaa haguã Ñandejárape, pe ha'e ohechauka haguépe iñaranduha. Upévare, Ñandejára ojuhu 

porã oipysyrõ haguã marandu rupi, umi hese ojeroviávape, ha'ete ramo jepe chupe kuéra upe 

marandu peteĩ výro rei.”  

Salmo 14, versículo 1pe he’i. Yvypóra he’i ipy’a pýpe ndaipóri Ñandejára. Maymávante 

heko vai, hembiapokue ñane mbojeguaru, ndaipóri hembiapo porȃva.” Pe ñe’ẽ “výro” he’ise 

“noîporȃi iñakȃme”.  “ Bibliape he’i pe ivýrova he’i ikorasȏme ndaipóriha Ñandejára.”  Ha nde 

angirữ che rendúva reiporavo vaerȃ rejerovia Cristo Jesús rehe térȃ nahániri. Reiporavo ne 

arandu térȃ  reiko pe ivýrova ramo.” 

Ha pe opakuevogua jajuhu pe versículo 23pe: “Omyengoviágui Ñandejára reko mimbipa 

opave'ỹva, yvypóra omano vaerãva ra'ãngáre, guyra ra'ãngáre, tymba ipy irundýva ha mbói 

ra'ãngáre jepeve.”  Yvypóra itavy rekovéntema ojeroviávo tymba kuéra rehe. Ñandejárape 

ombopochy.  Pe idolatría oñepyrữ umi Israelgua apytépe Raquel omonda ramo guare umi itúva 

tupȃ gua’u.  Avei oñeñe’ẽ hese Josué, capítulo 24, versículo 2pe: “Ha he'i chupe kuéra Josué:—

Kóicha he'i Ñandejára Israel Jára: “Yma pende ru kuéra ypykue Abraham ha Nacor ru Tare 

oiko ramo Éufrates ysyry mboypýri, omomba'e guasu vaekue ambue tupã.”  Rehecha háicha, 

angirữ che rendúva, yvypóra omaña rangue yvate, omaña yvy guy gotyo. 

Ko’ápe japytáta ko árape, angirữ che rendúva, Ambue programape ñamyesakȃvéta ñane 

mbo’epy Ñandejára pytyvȏ rupive!  

Ehaíke oréve remombe’úvo mba’éichapa ne pytyvõ ko mbo’epy. Reipota ramo umi nota ha 

bosquejo, ikatu reike reite ore página internet peguápe, kóva ha’e pe 

dirección atravesdelabiblia.org/notas, atravesdelabiblia.org/notas, ha’e jey atravesdelabiblia.org/notas. 

 

Rehenduse jey ramo ko programa, téra ne rehendúi ra’e peteĩva eike 

jey atravesdelabiblia.org/recursos, ha’e jey atravesdelabiblia.org/recursos. 

  

Angirû che rendúva, roha’ãrõ rehai oréve téra embou peteĩ mensaje WhatsApp rupive 0981 521 

200pe  Radio Transmundial Paraguaype, rejerurévo umi nota ha bosquejo ko  programa 

rehegua. Téra ehai oréve internet rupive ko direcciónpeatbparaguay@transmundial.org, ha’e jey 

 atbparaguay@transmundial.org ; roha’ãrõ rehai oréve. Ñandejára tande rovasa porãite. 

